
sþ. 158. Tillaga til þingsályktunar
um viðstöðulausa móttöku á síld þeirri, er nú veiðist við Faxaflóa.

Flrn.: Aki Jakobsson, Lúðvík Jósefsson.

Alþingi ályktar að fela ríkisstjórninni að hlutast til um, að Síldarverksmiðjur
rikisins taki þegar við þeirri síld til geymslu hér í Reykjavík eða á einhverjum
stað í nánd við veiðisvæðið, sem flutningaskip anna ekki að flytja jafnóðum, til
þess að tryggt sé, að hægt verði að halda áfram veiðum án löndunarstöðvunar.

Heimilt er ríkisstjórninni að greiða nauðsynlegan kostnað af þessum ráðstöf-
unum úr ríkissjóði.

G r e i n a r ger ð.

Í Reykjavíkurhöfn bíða nú (5. des.) um 70 skip með um 60 þúsund mál síldar.
Fleiri skip bætast í hópinn með hverri stundinni, sem líður, og er alveg fyrir-
sjáanlegt, að nær allur veiðiflotinn liggur fullfermdur hér i höfn eftir örfáa daga,
cf ekki verða gerðar sérstakar ráðstafanir. Sum þessara skipa eru búin að bíða
tæpa viku. Þeir möguleikar, sem nú eru til þess að koma síld í flutninga skip,
eru mjög takmarkaðir. Skv. upplýsingum Landssambands ísl. útvegsmanna byrjar
skipið Banan að taka síld í dag og ef til vill Hel á morgun. Þessi skip taka sam-
tals 25-30 þús. mál síldar. Þegar búið er að ferma þau, eru engar líkur til þess,
að hægt verði að fá skip, svo nokkru nemi, til flutninga, fyrr en eftir vikutíma,
og það því aðeins, að veður verði hagstæð fyrir norðan. Ef það á að verða kleift
fyrir útveginn að annast síldveiðar þessar, er óhjákvæmilegt að gera aðrar ráð-
stafanir, og getur þá ekki verið um annað að ræða en að skipa síldinni á land
hér í Reykjavík eða í nánd við veiðisvæðið. Hér í Reykjavík eru margir staðir, sem
eru vel fallnir til þess að geyma síldina, t. d. Ægisgarður og ýmis geymsluhús við
höfnina, sem mætti losa til þess að hafa þau tiltæk til síldargeymslu.

Stjórn S. R. mun hafa í huga að skipa á land nokkru magni af síld til geymslu
hér syðra, og skv. upplýsingum formanns stjórnar S. R. telur stjórnin sig geta
fengið geymslupláss fyrir ca. 15. þús. mál síldar í Hvítanesi við Hvalfjörð. Þetta
nægir engan veginn, auk þess sem löndunaraðstaða í Hvítanesi er mjög erfið, enda
telur form. stjórnar S. R., að löndun í Hvítanesi geti ekki hafizt fyrr en eftir nokkra
daga. Það eina, sem getur því komið að nokkru gagni, er, að skipað verði upp mjög
verulegu magni síldar hér í Reykjavík eða nágrenninu, þar sem löndunaraðstaða er
góð. Ef að þessu ráði væri horfið, væri mögulegt að losa öll síldveiðiskipin, sem
hér bíða, á mjög skömmum tima. .

Telji ríkisstjórnin nauðsynlegt að afla sér leigunámsheimildar á geymslu-
plássi í þessu skyni, er að sjálfsögðu til þess ætlazt. að hún geri það, svo mikið
sem hér er í húfi fyrir útveginn og þjóðina i heild.


